
እ.ኤ.አ ከጁላይ 1 እስከ 31/2022 የነበረው የአየር ጠባይ ግምገማ 

 

ባለፈዉ የጁላይ ወር ለወቅቱ ዝናብ መፈጠር መንስኤ የሆኑ የሚቲዎሮሎጂ ክስተቶች 

በመጠናከራቸዉ ጠንካራ እርጥበት አዘል አየር ወደ ሀገራችን ሲገባ ቆይቷል፡፡ ከዚህም ጋር በተያያዘ 

አብዛኛዎቹ የክረምት ዝናብ ተጠቃሚ የሀገሪቱ አካባቢዎች የተስፋፋና የተጠናከረ ዝናብ ነበራቸዉ፡፡ 

በሌላ በኩል በደቡብ ምእራብ፣ በደቡብ ደጋማና በምስራቅ የሀገሪቱ አንዳንድ አካባቢዎች ላይ 

በአንፃሩ የዝናቡ መጠንና ስርጭት ጠንካራ እንዳልነበረ ከተሰበሰቡት መረጃዎች መረዳት ይቻላል፡፡  

በአጠቃላይ ባለፈዉ ወር በትግራይ፣ በአማራ፣ በቤንሻንጉል፣ በምዕራብና መካከለኛዉ ኦሮሚያ፣ 

በደቡብ ደጋማ ስፍራዎች፣ በሰሜን ሶማሌ፣ በሐረሪና ድሬዳዋ፣ በጋምቤላ፣ በደቡብ ብሄር ብሄረሰቦችና 

ህዝቦች፣ በሲዳማና ደቡብ ምዕራብ ኢትዮጵያ እንዲሁም በአፋር እና ደቡብ ኦሮሚያ ጥቂት ቦታዎች 

ላይ ከቀላል እስከ መካከለኛ መጠን ያለዉ ዝናብ ተመዝግቧል፡፡ አልፎ አልፎ ከነበረዉ  ጠንካራ 

የደመና ክምችት በሃያ አራት ሰዓታት ዉስጥ እስከ 117 ሚ.ሜ የሚደርስ ከባድ መጠን ያለዉ ዝናብ 

በመጣሉ ቅፅበታዊ ጎርፍ በተለያዩ አካባቢዎች ላይ አስከትለዋል፡፡ በወሩ ዉስጥ ከ1- 4ቀን ከባድ 

መጠን ያለዉ ዝናብ ከተመዘገበባቸዉ ጣቢያዎች መካከል አንዳንዶቹን ለመጥቀስ ያህል በባህርዳር 

110.0፣ 36.6፣ 32.5፣ 68.4ና 117.0፣ በሻሁራ 48.7፣  በፅፂቃ 47.0፣ በደብረ ታቦር 63.6፣   በእነዋሪ 

31.ና 34.2፣ በአይከል 55.3ና 41.2፣  በመተማ 35.7ና 34.7፣ በባቲ 91.5 በጎንደር 44.6ና 39.1 

በፓዌ 53.7፣ በካቺስ 34.8፣ 66.2ና 60.4፣ በጉንዶ መስቀል 65.0ና 41.3፣ በነቀምቴ 47.2፣ 59.0ና 

117.9፣ በነጆ 113.0፣ 65.0ና 48.8 በቦሬ 44.4፣ በፍቼ 49.4፣ 36.6ና 68.5፣ በአደሌ 49.5 በጅማ 

44.2፣ 52.0ና 62.1  በመተሃራ 39.7፣ በአዲስ አበባ 74.3፣  በገዋኔ 56.8፣ በማሻ 42.6፣ 30.0ና 60.4፣ 

በአሶሳ 51.6፣ 50.4ና 43.5፣  በማሻ 50.2፣ 30.4 እና በኤሊያይ 33.1 በሚ.ሜ ይገኙበታል  

ባለፈዉ የጁላይ ወር የዘነበዉ የዝናብ መጠን ከሀገሪቱ የቦታ ሽፋን አንፃር ሲገመገም 

በትግራይ፣ በአማራ፣ በቤንሻንጉል፣ በጋምቤላ፣ በደቡብ ምዕራብ ኢትዮጵያ ክልሎች ሁሉም ዞኖች፣ 

በወለጋና ሸዋ ሁሉም ዞኖች፣ በቡኖ በደሌ፣ በኢሉ አባቦራ፣ በጅማ፣ በአዲስ አበባ፣ በአርሲና ምዕራብ 

አርሲ፣ በምዕራብ ሐረርጌ፣ በጉራጌ፣ በጎፋ፣ በስልጤና ሀዲያ፣ ከአፋር ክልል በዞን 02፣ 04፣ 05ና 03 

ላይ ከ100-800 ሚሜ የሚደረስ ከ10-29 ቀናት ያህል ዝናብ የነበራቸዉ ሲሆን፤ በተቀሩት የአፋር 

ክልል፣ የደቡብ ብሄር ብሄረሰቦች፣ የሲዳማ ክልል ዞኖች እና የፋፈን፣ የሲቲ፣ የምስራቅ ሐረርጌ፣ 

የባሌና ጉጂ እንዲሁም የቦረና ዞኖች ላይ ከ5-100 ሚ.ሜ የሚደርሰ ከ10 ላነሱ ቀናት ዝናብ ነበራቸዉ 

(ካርታ 7 እና 8)፡፡  

ባለፈዉ የጁላይ ወር የዘነበዉ የዝናብ መጠን ከመደበኛዉ ጋር ሲነፃፀር በትግራይ፣ በአፈር፣ 

በአማራ፣ በቤንሻንጉለ፣ በጋምቤላ፣ በደቡብ ምዕራብ ኢትዮጵያ ክልሎች ሁሉም ዞኖች፣ በወለጋና ሸዋ 

ሁሉም ዞኖች፣ በቡኖ በደሌ፣ በጅማ፣ በምዕራብና ምስራቅ ሐረርጌ፣ በአርሲና ምዕራብ አርሲ፣ በባሌና 

ጉጂ እንዲሁም በቦረና አንዳንድ ቦታዎች፣ በስልጤ፣ በጉራጌ፣ በሀዲያ፣ በሲዳማ አብዛኛዉ ዞኖች፣ 

በሲቲና ፋፈን ጥቂት ስፍራዎች ላይ መደበኛና ከመደበኛ በላይ ዝናብ ተመዝግባቧል (ካርታ 9) ፡፡ 

ካርታ 7.   እ.ኤ.አ ከጁላይ 1 እስከ 31/2022 ድረስ የነበረው የዝናብ መጠን በሚ.ሜ 

ካርታ 8   እ.ኤ.አ ከጁላይ 1 እስከ 31/2022 ድረስ ዝናብ የዘነበባቸው ቀናት ብዛት 

ካርታ 9   እ.ኤ.አ ከጁላይ 1 እስከ 31/2022 ድረስ የነበረው የዝናብ መጠን ከመደበኛው  
ጋር በመቶኛ ሲነፃፀር 

 

 

 

         የወቅቱን ዝናብ        ከመደበኛ በታች           መደበኛ         ከመደበኛ በላይ 
       የማያገኙ አካባቢዎች        

እ.ኤ.አ ከጁላይ 1 እስከ 31/2022 የነበረው የአየር ጠባይ በእርሻ  
ሥራ ላይ ያሳደረው ተፅዕኖ 

   

ባሳለፍነው የጁላይ ወር ለክረምት ዝናብ መኖር አመቺ ሁኔታ የሚፈጥሩ የአየር ሁኔታ 

ክስተቶች የነበሩ በመሆኑ፤ በአብዛኛው የክረምት ዝናብ ተጠቃሚ አካባቢዎች ላይ ምንም እንኳን ከቦታ 

ቦታ በመጠን ይለያይ እንጂ በስርጭት ረገድ ብዙ ቦታዎችን ያደረሰ የእርጥበት ሁኔታ ነበራቸዉ፡፡ 

ይህም የተገኘው ዝናብ የአፈርን እርጥበት ከማሻሻልም አልፎ ከጁላይ ጀምሮ ለሚዘሩ የተለያዩ 

የመካከለኛ ጊዜ ሰብሎች ለመዝራትና በታቀደዉ መሰረት የግብርና እንቅስቃሴን ለማከናወን አመቺ 

ሁኔታ የነበረው ሲሆን፤ አስቀድምው ተዘርተው በተለያየ የእድገት ደረጃ ላይ ለሚገኙ የመኸር ሰብሎች 

የውኃ ፍላጎታቸውን ከሟሟላት አንፃር የጎላ ሚና ከመኖሩም በላይ ከኤፕሪል ጀምሮ ቀደም ብለው 

ለተዘሩ እንደ በቆሎና ማሽላ ለመሳሰሉ የረጅም ጊዜ የመኽር ሰብሎች እንዲሁም ለተለያዩ ቋሚ 

ተክሎች በተሟላ ሁኔታ እንዲያድጉ የጎላ አስተዋፅዖ ነበረው፡፡ እንዲሁም የነበረው እርጥበታማ ሁኔታ 

የአካባቢ ጥበቃ ተግባራትን ለማከናውንም ሆነ በአረንጓዴ አሻራ መርሀ ግብር የተተከሉ የተለያዩ 

የዛፍና የፍራፍሬ ችግኞች በተሟላ መልኩ እንዲያድጉ አዎንታዊ ሚና ነበረው። ከዚህ በተጨማሪ 

በተለይም በሰሜን ምስራቅ፣ በምስራቅ እና በደቡብ ኦሮሚያ የአርብቶ አደርና በከፊል የአርብቶ አደር 

አካባቢዎች የተገኘው የተለያየ መጠን ያለው እርጥበት ለግጦሽ ሳርና ለመጠጥ ውኃ አቅርቦት 

አዎንታዊ አስተዋፅዖ ከማበርከቱም በላይ ሰው ሰራሽም ሆነ የተፈጥሮ ምንጮችን ከማጎልበት አንፃር 

አዎንታዊ ሚና ነበረው፡፡ በሌላ በኩል ከባድ ንፋስና በረዶ የቀላቀለ ዝናብ ያስከተለው ጎርፍ በባህርዳር 

ዙሪያ በንብረት ላይ ጉዳት ያስከተለ ሲሆነ በሌላ አንጻር ድግሞ በተከሰተ የመብረቅ ክስተት በፊቼ 

ዙሪያ በሁለት ሰዎች ህይወት ላይ አደጋ ያሰከተለ እንደነበረ ከሚቲዎሮሎጂ ጣቢያዎች የተገኙ 

መረጃዎች አመልክተዋል። በመደበኛ ባህሪያቸው በእርጥበት መብዛት በሚታወቁ ስፍራዎች ላይ 

ተከታታይነት የነበረው እርጥበታማ ሁኔታ የአፈር እርጥበት መብዛትን ያስከተለ ሲሆን፤ ይህም ሁኔታ 

እየተከናወነ በሚገኘው የእርሻ ስራ እንቅስቃሴ ላይ አሉታዊ ጎን ነበረው፡፡ በተጨማሪም የነበረው 

ከፍተኛ እርጥበት ለአረም መስፋፋትም ሆነ ለተለያዩ የሰብል በሽታዎች መከሰት ምቹ ሁኔታ ነበረው፡

(ካርታ 10)፡፡ 

ካርታ 10   እ.ኤ.አ ከጁላይ 1 እስከ 31/2022 ድረስ የነበረው የእርጥበት ሁኔታ 

እ.ኤ.አ ከጁላይ 1 እስከ 31/2022 የነበረው የአየር ጠባይ በውሃው 
ዘርፍ እንቅስቃሴ ላይ ያሳደረው ተፅዕኖ 

 ባለፈው ጁላይ ወር የነበረው የአየር ሁኔታ በውሃው ዘርፍ እንቅስቃሴ ላይ የነበረው ገፅታ 

በአብዛኛው አባይ፣ ኦሞጊቤ፣ ባሮአኮቦ፣ የላይኛው እና የመካከለኛ አዋሽ፣ የላይኛው እና 

የመካከለኛው ተከዜ፣ የላይኛው ገናሌዳዋ እና በጥቂት የላይኛው ዋቤ ሸበሌ ተፋሰሶች ላይ የተሻለ 

እርጥበት ሁኔታ የተስተዋለባቸው ናቸው፡፡ የመካከለኛው ዋቢሸበሌ፣ ገናሌዳዋ፣ የታችኛው 

ስምጥሸለቆ እንዲሁም አዋሽ ተፋሰሶች ላይ መጠነኛ የአርጥበት ሁኔታ እንደነበራቸው 

ተስተውሏል። የተቀሩት ተፋሰሶች ደረቅና ከፌል ደረቅ የአየር ሁኔታ አመዝኖባቸው እንደነበር 

ተስተውሏል (ካርታ 11) ፡፡ 

 

ካርታ 11   እ.ኤ.አ ከጁላይ 1 እስከ 31/2022 ድረስ የነበረው የእርጥበት ሁኔታ 

እ.ኤ.አ ከኦገስት 1 እስከ 31/2022 የሚኖረው የአየር 

ጠባይ አዝማሚያ 
 

        በመደበኛ ሁኔታ የኦገስት ወር ከተቀሩት የክረምት ወራት ዝናቡ በተሻለ ሁኔታ ሁሉንም 

የክረምት ዝናብ ተጠቃሚ አካባቢዎችን አካቶ በመጠንም ሆነ በሥርጭት ረገድ ከፍተኛ ደረጃ 

የሚደርስበት ወር ነው፡፡ ከዚህም ጋር ተያይዞ በአንዳንድ የሀገሪቱ ክፍሎች ላይ ነጎድጓዳማና በረዶ 

አዘል ከሆኑ የደመና ክምችቶች የሚዘንበው ዝናብ አልፎ አልፎ ለወንዞች ሙላትና ለቅጽበታዊ 

ጎርፍ አስተዋጽኦ ሊያደርግ ይችላል፡፡ 

      በመጪው የኦገስት ወር ዝናብ ሰጭ የሚቲዎሮሎጂ ገጽታዎች በተለይም በሰሜን ምስራቅ፣ 

በሰሜን፣ በሰሜን ምዕራብ እና በመካከለኛዉ የሀገሪቱ አከባቢዎች ላይ እየተጠናከሩ ሊሄዱ 

እንደሚችሉ የትንበያ መረጃዎች ይጠቁማሉ፡፡ 

      በአጠቃላይ በሚቀጥለው ወር ከኦሮሚያ ክልል የምዕራብ፣ የምስራቅ እና የሁሩ ጉዱሩ 

ወለጋ፣ ሁሉም የሸዋ ዞኖች፣ ጅማ፣ እና አዲስ አበባ ዙሪያ፤ አዲስ አበባ፤ ሁሉም የአማራ ክልል እና 

የትግራይ ዞኖች፤ እንዲሁም የአፋር ክልል ዞኖች በአብዛኛው ከመደበኛው ጋር የተቀራረበና 

በአንዳንድ ቦታዎቻቸው ላይም ከመደበኛ በላይ ዝናብ ያገኛሉ። ከዚህም ሌላ ቤንሻንጉል ጉሙዝ፤

ሁሉም ከደቡብ ብሄር ብሄረሰቦችና ህዝቦች ክልል ደግሞ የሀድያ፣ የጉራጌና የስልጤ ዞኖች፣ 

የወላይታ፣ ጌዲዮ እንዲሁም የሲዳማ እና የደቡብ ምዕራብ ኢትዮጵያ ዞኖች፤ ከኦሮሚያ ክልል 

ቄለም ወለጋ፤ ኢሉአባቦራ፤ ቡኖ በደሌ፣ አረሲ እና የምዕራብ አርሲ ዞኖች፣ ምስራቅና ምዕራብ 

ሐረርጌ፤ ድሬዳዋና ሐረሪ፤ ሁሉም የጋምቤላ ዞኖች፤ ከሶማሌ ክልል ሲቲ እና የፋፈን ዞኖች 

ከሚኖራቸው እርጥበት አዘል አየር ጋር ተያይዞ በአብዛኛው ከመደበኛው ጋር የተቀራረበ የዝናብ 

መጠን እንደሚኖራቸው የሚጠበቅ ይጠበቃል፡፡ በተጨማሪም ከሚጠናከሩ የደመና ክምችቶች 

እልፎ አልፎ ባሉት ቀናት ለቅጽበታዊ ጎርፍ እና ለመሬት መንሸራተት መንስኤ ሊሆን የሚችል 

ከባድ ዝናብ በአንዳንድ ተዳፋት ቦታዎች ላይ ሊኖር እንደሚችል ይጠበቃል፡፡ የተቀሩት የሀገሪቱ 

አካባቢዎች አልፎ አልፎ ከሚኖራቸው የደመና ሽፋን መጨመር በስተቀር በአብዛኛው ደረቅ ሆነው 

ይሰነብታሉ።  

እ.ኤ.አ ከኦገስት 1 እስከ 31/2022 የሚኖረው የአየር ጠባይ አዝማሚያ 
በእርሻ ሥራ ላይ ሊያሳድር የሚችለው ተፅዕኖ 

  

የኦገስት ወር በመደበኛ ሁኔታ ከሌሎቹ የክረምት ወራት ሲታይ የእርጥበት ሁኔታው 

በአብዛኛው የመኸር አብቃይ አካባቢዎች ላይ ከእርጥበታማ (Moist) እስከ በጣም እርጥበታማ 

(Hyper Humid) ሁኔታ የሚያመዘንበት ወር ነው፡፡ በተጨማሪም የሰሜን ምስራቅ የአርብቶ አደር 

አካባቢዎች የተሻለ እርጥበት የሚኖራቸው ጊዜ ሲሆን፤ በሌላ በኩል አልፎ አልፎ የሚከሰት በረዶ 

አዘል ዝናብና ጎርፍ በእርሻ ስራ እንቅስቃሴ ላይ አሉታዊ ተፅዕኖ ሊያሳድር የሚችልበት ጊዜ ነው፡ 

በመጪው የኦገስት ወር ዝናብ ሰጭ የሚቲዎሮሎጂ ገጽታዎች በተለይም በሰሜን ምስራቅ፣ 

በሰሜን፣ በሰሜን ምዕራብ እና በመካከለኛዉ የሀገሪቱ አከባቢዎች ላይ እየተጠናከሩ ሊሄዱ 

እንደሚችሉ የትንበያ መረጃዎች ይጠቁማሉ፡፡ ከዚህም ጋር ተያይዞ የመኸር አብቃይ እና 

የክረምት ዝናብ ተጠቃሚ በሆኑት አካባቢዎች የእርጥበት ሁኔታው በጊዜና በቦታ እንደሚስፋፋ 

ይጠበቃል፡፡ ይህም ሁኔታ የተሻለ እርጥበት እንደሚኖራቸው ከመጠበቁ ጋር ተያይዞ በቀጣይ 

ለሚያከናውኑት የግብርና እንቅስቃሴ ገንቢ ሚና እንደሚኖረውና የሚገኘው ዝናብ የአፈርን 

እርጥበት ከማሻሻልም አልፎ ከጁን ጀምሮ ለተዘሩ የተለያዩ የመካከለኛ ጊዜ ሰብሎች፣ ቀደም 

ብለው ተዘርተው  በተለያየ የእድገት ደረጃ ላይ ለሚገኙ እንደ በቆሎና ማሽላ ለመሳሰሉ የረጅም 

ጊዜ የመኽር ሰብሎች እንዲሁም ለተለያዩ ቋሚ ተክሎች የውኃ አቅርቦት ገንቢ ሚና ይኖረዋል፡፡ 

በተጨማሪም በምስራቅና በሰሜን ምስራቅ ለሚገኙ የአርብቶ አደርና ከፊል አርብቶ አደር 

አካባቢዎች ለእፅዋት ልምላሜና ለመጠጥ ውኃ አቅርቦት መሻሻል ከፍተኛ አስተዋፅኦ 

ከማበርከቱም በላይ ሰው ሰራሽም ሆነ የተፈትሮ ምንጮችን ከማጎልበት አንፃር ከፍተኛ 

አስተዋፆጽኦ ይኖረዋል፡፡ ከዚሁ ጋር በተያያዘ በትኩረት መታየት የሚገባው ነገር በተለይም 

የክረምቱ ዝናብ በመደበኛ ሁኔታ አስቀድሞ በሚወጣባቸው የሰሜንና የሰሜን ምስራቅ የሀገሪቱ 

አካባቢዎች የሚገኘውን እርጥበት በማሳ ውስጥም ሆነ ከማሳ ውጪ ማከማቸትና ሰብሎች 

ለሚፈልጉት ተጨማሪ ውኃ አቅርቦት እንዲውል ከወዲሁ ማመቻቸት ያስፈልጋል፡፡ በሌላ በኩል 

ከክረምት ዝናብ መጠናከር ጋር ከባድ ዝናብ በሚጠበቅባቸዉ እና በመደበኛ ባህሪያቸው 

በእርጥበት መብዛት በሚታወቁ ሰፍራዎች ላይና በተከታታይ እርጥበት እያገኙ ባሉ አካባቢዎች 

እርጥበቱ ከመጠን በላይ ሊሆን ሰለሚችል በዚህም ምክንያት ውሃ ማሳ ላይ እንዳይተኛ ቦይ 

በማውጣት፣ የማንጣፈፍና የመከላከል ስራ በመስራት እንዲሁም በአንዳንድ አካባቢዎች ከእርጥበት 

መብዛት ጋር የአረም መከሰትና አልፎ አልፎ በየጣልቃው ከሚኖረው ሙቀት ጋር የፀረ ሰብል 

ተባይ መፈጠር ሊኖር ሰለሚችል ከግብርና ባለሙያ በሚያገኙት ምክረ ሀሳብ በመደገፍ ጥንቃቄ 

ማድረግ ያስፈልጋል፡፡ በተጨማሪም የሚጠበቀው ከባድ ዝናብ በረባዳማ፣ ውሃ ገብና በወንዝ ዳርቻ 

ባሉ ማሳዎች ላይ በሰብሎች፣ በእንስሳትና በንብረት ላይ ጉዳት ሊያስከትል ስለሚችል በተጠቀሱት 

አከባቢዎች ተገቢው የመከላከል እርምጃ ቢወሰድ ሊደርስ የሚችለውን ጉዳት መቀነስ ያስችላል።  

 

እ.ኤ.አ ከኦገስት 1 እስከ 31/2022 የሚኖረው የአየር ጠባይ አዝማሚያ 
በውሀው ዘርፍ እንቅስቃሴ ላይ ሊያሳድር የሚችለው ተፅዕኖ 

 

በሚቀጥለው በኦገስት ወር የእርጥበት ስርጭትና መጠን በክረምት እርጥበት ተጠቃሚ 

የሀገሪቱ ተፋሰሶች ላይ የተጠናከረ መጠንና ስርጭት እንደሚኖረው የትንበያ መረጃዎች 

ይጠቁማሉ$ በዚህም መሰረት በአብዛኛው አባይ፣ ተከዜ፣ ባሮአኮቦ፣ ኦሞጊቤ፣ አዋሽ፣ አፋርደናከል፣ 

የላይኛውና የመካከለኛው ስምጥሸለቆ እንዲሁም የላይኛው ዋቢሸበሌ ተፋሰሶች ላይ ከከፍተኛ እስከ 

በጣም ከፍተኛ የእርጥበት መጠን የሚያገኙ ሲሆን፤ በእነዚህ ተፋሰሶች ላይ አልፎ አልፎ የከባድ 

ዝናብ ክስተት ሊኖር እንደሚችል ይጠበቃል$ ይህንን ተከትሎ ከላይ በተጠቀሱት ተፋሰሶች ላይ 

ሊኖር በሚችለው ከፍተኛ የእርጥበት መጠን እና የውሃ ስርገት ከመቀነሱ (supper saturation) 

ጋር ተያይዞ ለጎርፍ ተጋላጭ በሆኑ አካባቢዎች ላይ ቅፅበታዊ ጎርፍ፣ በተዳፈት ቦታዎች ላይ 

መሬት መንሸራተት እና የወንዞች ሙላት ሊያስከትል ስለሚችል በእነዚህ ቦታዎች ላይ በሚኖሩ 

የህብረተሰብ ክፍሎች እና ንብረት ላይ ጉዳት ሊያስከትል ስለሚችል ከወዲሁ አስፈላጊውን 

ክትትልና ቅድመ ጥንቃቄ ማድረግ ተገቢ ነው$  በተጨማሪም ከላይኛው ተፋሰስ በሚኖረው ከፍተኛ 

እርጥበት ለታችኘው ተፋሰሶች በሚኖረው አስተዋፅኦ የወንዞች ሙላትን መከታተል ያስፈልጋል፡፡

በሌላ በኩል የላይኛው ገናሌዳዋ፣ የታችኛው ኦሞጊቤ እንዲሁም የመካከለኛው ስምጥ ሸለቆ 

ተፋሰሶች ከመጠነኛ እርጥበታማ እስከ እርጥበታማ የእርጥበት መጠን እንደሚኖራቸው ይጠበቃል$  

የተቀሩት ተፋሰሶች ደረቅና ከፊል ደረቅ ሆነዉ ይቆያሉ።     


